U SUSRET MJESECU RAMAZANU
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe i sve sljedbenike. 

Braćo moja u Dini Islamu! Današnjom džumom započinjemo trodnevnu manifestaciju obilježavanja 24. godišnjice džemata ''Izet Nanić'' u Dornbirnu, poznatu pod nazivom ''Dan otvorenih dana''. Grupa od 10-ak naših džematlija, koji su u zadnjih par dana dolazili ovdje poslije posla i odvajali vrijeme od svojih familija, uložili su veliki trud da pripreme sve što je potrebno za početak manifestacije. Njima će se danas i u naredna dva dana pridružiti još 20-ak džematlija, koji će vrijedno raditi kako bi svim našim gostima otvorili vrata za upoznavanje našeg džemata i bosanskih specijaliteta. S toga koristim priliku da vas pozovem da budete naši uvaženi gosti.
Ovogodišnji program manifestacije će biti malo drugačiji u odnosu na prethodne. Kao što znate, ove godine nemamo goste predavače, ali vjerski program neće izostati.
U subotu navečer, tačnije, nakon akšam-namaza koji počinje u 21 h, u našoj džamiji ćemo imati promociju knjige pod nazivom ''Svijetli plan za marljivu dušu''. Njen promotor će biti njen prevodilac i naš komšija – Ibrahim ef. Hadžić, Imam u IBKC Chur u Švajcarskoj. Naslov knjige je primamljiv, pa se nadam vašem većem odazivu na promociju.
Te noći, što nije slučajno odabrano, nastupa i Lejletul-Berat, koju ćemo obilježiti klanjanjem nafila-namaza u džematu, nakon jacija-namaza.

Ta noć će nas još jedanput podsjetiti da se nalazimo pred vratima mubarek mjeseca ramazana, koga sa nestrpljenjem čekamo i za koga se pripremamo. U sklopu tih priprema jeste i naše printanje Ramazanske vaktije za grad Dornbirn, koju možete preuzeti nakon džuma-namaza.
S obzirom da će naš kermes u naredna dva dana počinjati u 11 h, a završavati u 20 h, to nam neće biti smetnja da u nedjelju održimo redovnu mektepsku nastavu i da nakon podne-namaza ponovimo današnju hutbu.
Našu manifestaciju ćemo, po običaju, završiti tradicionalnim mevludom, koji ćemo proučiti u nedjelju nakon ikindija-namaza (oko 18 h) i tom prilikom ćemo uručiti dvije vakufname za naše nove vakife. 
Ovim informacijama, vezanim za godišnjicu našeg džemata, želim dodati još nekoliko važnih informacija. 

U džematu GAM u St. Gallenu u subotu u 18 h bit će upriličena posjeta Reisu'l-uleme mr. Husein ef. Kavazovića, koji se nalazi u petodnevnoj radnoj posjeti IZ Švajcarske i Lihteštajna.
Kao što ste mogli vidjeti na našoj oglasnoj tabli, IZBA i ove godine organizuje put na hadž u aranžmanu organizacije El-Kiram International. Molim sve one, koji ove godine planiraju da obave peti islamski šart da nakon džuma-namaza uzmu potrebne informacije sa plakata.
Dužnost mi je i da vas pozovem da uzmete učešće u akciji, koju do nedjelje vodi humanitarna organizacija Hasene. Naime, ona ima plan da obezbijedi što veći broj prehrambenih paketa, koje će ljudi iz organizacije podijeliti siromašnim muslimanima u preko 50 zemalja, kako bi im uljepšali ramazanske dane. Cijena jednog paketa iznosi 50,- €. Ko ne može odvojiti toliko, neka dadne koliko može. Novac ćete ostaviti u ovim kovertama, koje sam zadužio od H.O. Hasene. Na njima ćete upisati svoje ime i broj telefona, kako bi vas ljudi iz organzacije mogli informisati o rezultatima akcije.
Zadnja informacija je vezana za predstojeće izbore za predsjednika R Austrije, koji će se održati u nedjelju, 22.5.2016. Tim povodom je IZBA uputila apel svim muslimanima da budu svjesni važnosti ovog događaja i poziv da dadnu glas onom kandidatu, za koga smatraju da će na najbolji način zastupati interese muslimana u R Austriji.
Hutbu ćemo završiti pričom o četverici, koji su se zvali: Svako, Neko, Bilo Ko i Niko. Trebalo je da obave jedan vrlo važan posao i Svako je mislio da će ga Neko obaviti. Bilo Ko je to mogao da učini, ali Niko nije htio. Neko se zbog toga naljutio, jer je to bio posao za Svakoga. Svako je opet mislio da bi ga Bilo Ko mogao obaviti, no Niko nije shvatio da ga Neko ne želi obaviti. Na kraju je Svako krivio Nekoga, jer Niko nije uradio ono što je mogao da uradi Bilo Ko.


Braćo moja, neka nam ova kratka, naizgled zapetljana, ali u suštini vrlo jasna i poučna priča bude tema za razmišljanje u ovim danima kada idemo u susret mjesecu ramazanu.

Molim Dragog Allaha da nam pomogne da prebrodimo sve krize koje donosi mjesec ša'ban i da nam omogući da hairli dočekamo mjesec ramazan. Amin.
